
Vátryggingafélagið X v/ábyrgðartryggingar atvinnureksturs  

og slysatryggingar launþega  

Vinnuslys við fall í ker með heitri raflausn þann 10.08. 2009. 

 
Gögn. 

1) Málskot móttekið 13.02. 2012. 
2) Bréf vátryggingafélagsins til nefndarinnar, dags. 02.03. 2012. 

 
Málsatvik. 
Fyrirliggjandi gögn upplýsa um aðdraganda máls þessa.  
M var við vinnu sína í álveri þegar hann féll niður í ker með 900°C heitri raflausn með þeim 
afleiðingum að hann, sem sumarstarfsmaður, hlaut brunasár sbr. fyrirliggjandi gögn. 
M telur bótaskyldu fyrir hendi sbr. umfjöllun hans í málskotinu. Hann gerir kröfu um 
viðurkenningu á bótaskyldu nefndra vátrygginga. M gerir m.a. alvarlegar athugsemdir við þann 
drátt sem varð á afgreiðslu ágreiningsmáls þessa hjá vátryggingafélaginu sbr. umfjöllun hans í 
málskotinu. 
Vátryggingafélagið hafnar bótaskyldu vegna ábyrgðartryggingar sbr. umfjöllun þess í gögnum 
málsins. Félagið telur ósannað að rekja megi slysið til vanbúnaðar á vinnustað eða ófullnægjandi 
vinnuaðstæðna eða verkstjórnar. Slysið verði rakið til stórkostlegs gáleysis M. 
Vátryggingafélagið lætur þess getið í bréfi til nefndarinnar að “í ljósi þess mikla dráttar sem varð 
á málinu af hálfu félagsins var hins vegar ákveðið að fallast á greiðsluskyldu úr slysatryggingu 
launþega þrátt fyrir að félagið telji að bótaréttur hefði átt að falla niður í heild sinni eða að hluta 
vegna hins stórkostlega gáleysis.” 
 
Álit. 
Þegar tekið er mið af fyrirliggjandi gögnum hefur ekki verið sýnt fram á bótaskyldu 
ábyrgðartryggingar atvinnureksturs. Ósannað er að rekja megi slysið til vanrækslu starfsmanna 
vátryggingartaka eða ófullnægjandi vinnuaðstæðna sem vátryggingartaki ber ábyrgð á. 
Ljóst er af umfjöllun vátryggingafélagsins að félagið hefur nú samþykkt bótaskyldu vegna 
slysatryggingar launþega. Vegna þessa þarf ekki að fjalla frekar um þann þátt máls þessa. 
 
Niðurstaða. 
Bótaskylda er fyrir hendi samkvæmt slysatryggingu launþega. Bótaskylda er ekki fyrir hendi 
samkvæmt ábyrgðartryggingu atvinnureksturs. 

